
নৃপতিৰ বাণী শুনি দুৰ্য্যোধন

 বুলিলা ৰাজাক চাই।

যত ধন ৰত্ন লাগে মানে দিবো

 খেলিবে মোৰ মোমাই॥

জিনিলে অনিবো  হাৰিলেয়ো দিবো

 এহি মোৰ অঙ্গিকাৰ।

মোৰ অৰ্থে পাশা  খেলিবে মোমাই

 কহিলোঁহো সৰেসাৰ॥

হেন বাণী শুনি থাকিলন্ত গুণি

 যুধিষ্ঠিৰ মহাশয়।

আহুত কৰিলে নুহি নিবৰ্ত্তন

 ইহাতেসে মহাভয়।

তোৰ লগে মোৰ পাশা খেলিবাক

 মনে নাহিকয় ইচা।

যি হৌক সি হোক তথাপি খেলিবো

 নুবুলিবি মাত্ৰ মিছা॥

নৃপতিৰ বাণী শুনিয়া শকুনি

 হৰি হৰি বিষ্ণু স্মৰে।

খেলি মিছা পাশ পৰধনে আশ

 কৰয় কোন বৰ্ব্বৰে॥

মঞি মহাজন সৌবল-নন্দন

 ত্ৰিভুবনে জানে মোক।

মিছা পাশা পাতি আনিবো কুক্ষাতি

 ইসুয়াইবো সৰ্ব্বলোক॥

এৰা ইতো মন পাণ্ডুৰ নন্দন

 নকৰিবা ইতো দুখ।

এহি মতে দুষ্টে পশা পাতিলেক

 ৰাজাৰ চাপি সমুখ॥

	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

